
Nuair a tháinig Clíona abhaile ón scoil  
Dé hAoine, ní raibh aon fhonn cainte 
uirthi. Bhain sí di a cóta agus a bróga agus 
chuir a mála scoile isteach faoin staighre. 
Ansin bhuail sí fúithi ar an tolg sa seomra 
suí. Bhí Daidí ag réiteach dinnéir sa 
chistin. Tar éis tamaill, ghlaoigh sé amach:

‘A Chlíona, an gcuideofá liom sa chistin,  
le do thoil?’

Ní raibh bogadh ar bith as Clíona. 
Tamall beag ina dhiaidh sin, chuala sí 
coiscéimeanna sa halla agus isteach le 



6 7

Daidí sa seomra suí.

‘An bhfuil tú ceart go leor, a stór?’ a 
dúirt sé.

Lig Clíona osna. ‘Tá mé go breá, a 
Dhaidí,’ a dúirt sí. ‘Níl ann ach gur chuir 
an cleachtadh peile isteach orm inniu. 
Níor éirigh liom tada a dhéanamh i gceart. 
Bhí na cailíní eile ag béicíl orm i rith an 
ama.’

‘Á, Clíona bhocht,’ arsa Daidí agus chuir 
sé a lámh thart uirthi. ‘Ag iarraidh thú a 
spreagadh a bhí siad, is dócha.’

‘Ní raibh siad ag béicíl ar aon duine 
eile!’ arsa Clíona. ‘Bíonn siad go léir 
anuas ormsa i gcónaí, ach amháin Lilí agus 
Róise. Táim cinnte nach bhfaighidh mé áit 

ar an bhfoireann don chluiche craoibhe. Ní 
shíleann duine ar bith go bhfuil mé maith 
go leor, fiú amháin an múinteoir.’

‘Tá mé cinnte nach é sin a shíleann siad 
ar chor ar bith,’ arsa Daidí.

Bhain Clíona croitheadh as a guaillí agus 
d’éirigh ina seasamh. ‘Cuideoidh mé anois 
leat, a Dhaidí. Cad atá á réiteach agat don 
dinnéar?’

Istigh sa chistin, bhí Mamaí ina suí ag 
an mbord agus a ríomhaire glúine amach 
roimpi.

‘Haigh, a Chlíona,’ ar sise. ‘Fan go 
gcloisfidh tú é seo! Chuir Aintín Siobhán 
airgead chugat chun muince speisialta a 
cheannach don bhainis. Nár dheas uaithi é 

sin! Is féidir leat teacht liom go Caisleán 
an Bharraigh amárach agus gheobhaimid 
ceann ansin duit.’

‘Ó, an bhainis. Rinne mé dearmad faoi 
sin,’ arsa Clíona. ‘Nílim ag iarraidh dul ag 
siopadóireacht, a Mham. Caithfidh mé mo 
chuid scileanna peile a chleachtadh.’ 

‘Beidh lá deas againn, a Chlíona,’ arsa 
Mamaí, ‘agus caithfimid bróga a fháil duit 
don bhainis ar aon nós. Beidh tú in ann  
a bheith ag cleachtadh ar maidin amárach 
agus rachaimid go Caisleán an Bharraigh 
níos déanaí.’

‘Tá go breá,’ arsa Clíona agus thosaigh sí 
ag leagan an bhoird don dinnéar.

 

An lá dár gcionn, chaith Clíona an mhaidin 
ar fad ag imirt peile amuigh sa ghairdín. 
Tar éis lóin, thiomáin Mamaí agus Clíona 
go Caisleán an Bharraigh. Isteach leo i 
siopa mór i lár an bhaile. 

‘Beimid ag dul chuig bainis i gceann 
cúpla seachtain,’ arsa Mamaí le bean 
an tsiopa. ‘Caithfimid bróga a fháil do 
Chlíona anseo, bróga faiseanta.’

Thaispeáin bean an tsiopa bróga de 
gach aon saghas do Chlíona. Bhí Mamaí 
an-tógtha le cuid acu, ach níor chuir 


